MESSAĠĠ TAL-QDUSIJA TIEGĦU FRANĠISKU
GĦAD-XLIX JUM DINJI
TAL-KOMUNIKAZZJONI SOĊJALI
Nikkomunikaw ‘il-familja: ambjent privileġġjat tal-laqgħa fil-gratwità tal-imħabba
It-tema tal-familja hija fiċ-ċentru ta’ riflessjoni ekkleżjali profonda u fiċ-ċentru ta’ proċess sinodali mifrux fuq żewġ Sinodi, wieħed straordinarju, li għadu kif ġie ċelebrat, u ieħor ordinarju li hu msejjaħ għal-Ottubru li ġej.  F’dal-kuntest dehrli li jkun opportun li t-tema tal-Jum Dinji tal-Komunikazzjonijiet Soċjali li jmiss, ikollha bħala punt ta’ riferiment il-familja.  Wara kollox, il-familja hija l-ewwel imkien fejn nitgħallmu nikkomunikaw.  Li nerġgħu lura lejn dan il-mument ewlieni jgħinna nagħmlu l-komunikazzjoni aktar awtentika u umana u jgħinna wkoll nibdew inħarsu lejn il-familja minn aspett ġdid. 
Nistgħu nħallu ddawwalna l-ikona Evanġelika taż-żjara ta’ Marija lil Eliżabbetta (Luqa 1,39-56).  «Malli Eliżabetta semgħet it-tislima ta’ Marija, it-tarbija qabżet bil-ferħ fil-ġuf tagħha.  Eliżabetta mtliet bl-Ispirtu s-Santu u qalet b’leħen għoli: “Imbierka inti fost in-nisa u mbierek il-frott tal-ġuf tiegħek!”» (vv. 41-42).
Qabel kollox, dan l-episodju jurina li d-djalogu huwa komunikazzjoni li titwaħħad mal-lingwaġġ tal-ġisem.  Infatti, l-ewwel tweġiba għat-tislima ta’ Marija ttiha t-tarbija billi taqbeż bil-ferħ fil-ġuf ta’ Eliżabetta.  Il-ferħ kbir li jitnissel minn laqgħa, f’ċertu sens, huwa l-mudell ewlieni u s-simbolu ta’ kull komunikazzjoni oħra li aħna nitgħallmu sa minn qabel nitwieldu.  Il-ġuf li jilqgħana fih huwa l-ewwel skola ta’ komunikazzjoni magħmula mis-smigħ u l-kuntatt fiżiku, fejn nibdew insiru familjari mad-dinja ta’ barra f’ambjent protett u mwennsin mit-taħbit tal-qalb ta’ ommna.  Din il-laqgħa bejn żewġt ikwien tant intimi ma’ xulxin, u fl-istess waqt tant estranji wieħed mill-ieħor, hija laqgħa mimlija ħeber, hija l-ewwel esperjenza ta’ komunikazzjoni li jkollna.  Hija esperjenza li tgħaqqadna lkoll għax ilkoll twelidna minn omm.
Anki wara li niġu fid-dinja, f’ċertu sens nibqgħu “f’ġuf”, li hi l-familja. Ġuf magħmul min persuni differenti li jinsabu f’relazzjoni: il-familja hija «l-imkien fejn nitgħallmu ngħixu mal-oħrajn fid-differenza» (Eż. App. Il-Ferħ tal-Vanġelu, 66).  Differenzi fis-sess u fil-ġenerazzjonijiet, li qabel kollox, jikkomunikaw ma’ xulxin għax jilqgħu lil xulxin, għax bejniethom hemm rabta.  U aktar ma’ tkun kbira l-firxa ta’ dawn ir-relazzjonijiet, aktar ma jkunu differenti l-etajiet, aktar jistgħana l-ambjent tal-ħajja tagħna.  Din hi r-rabta li tifforma l-pedament tal-kelma, li bħala riżultat isaħħaħ ir-relazzjoni.  Il-kliem ma nivvintawhx: il-kliem nużawh għax inkunu rċevejnih.  Hu fil-familja li nitgħallmu nitkellmu “lsien pajjiżna”, jiġifieri l-lingwa tal-antenati tagħna (cfr 2 Makk 7, 25-27).  Fil-familja nsiru konxji li kien hemm oħrajn qabilna, li wasslu biex aħna neżistu, u li, min-naħa tagħna, aħna stess nistgħu niġġeneraw il-ħajja u nagħmlu xi ħaġa tajba u sabiħa.  Nistgħu nagħtu għax irċevejna u dan iċ-ċirku ta’ kwalitajiet tajba huwa l-qalba tal-ħila li għandha l-familja li tikkomunika bejnietha u tikkomunika mal-oħrajn; u, b’mod aktar ġeneriku, huwa l-mudell ta’ kull komunikazzjoni.

L-esperjenza tar-rabta li “kienet qabilna” tfisser ukoll li l-familja hija l-kuntest fejn issir it-trasmissjoni tal-għamla fundamentali tal-komunikazzjoni jiġifieri “it-talb”.  Meta l-omm u l-missier iħannu lil uliedhom tat-twelid biex dawn jorqdu, spiss jitolbu l-ħarsien t’Alla fuq it-tarbija; u meta t-tfal jikbru xi ftit, jibdew jgħidu talb sempliċi magħhom li fih jitftakru bl-imħabba f’persuni oħrajn: in-nanniet, qraba oħra.  Il-biċċa l-kbira minna tgħallimna d-dimensjoni reliġjuża tal-komunikazzjoni, li fil-fidi Nisranija hija kollha fekondata mill-imħabba, tal-imħabba li Alla jagħti lilna u li aħna noffru lilU.

Huwa fi ħdan il-familja li fuq kollox niksbu l-ħila li nitgħannqu, li nsostnu ‘l xulxin, nakkumpanjaw lil xulxin, nifhmu l-ħars u s-skiet, nidħku u nibku flimkien, bejn persuni li m’għażlux lil xulxin imma li fl-istess waqt huma tant importanti għal xulxin, li aħna nifhmu x’inhi verament il-komunikazzjoni bħala skoperta u bini tal-qrubija.  Meta jitqarrbu d-distanzi, meta noqorbu lejn xulxin u nilqgħu lil xulxin, jitnissel fina sens ta gratitudni u ferħ:  mit-tislima ta’ Marija u mill-qabża ta’ ferħ tat-tarbija, tinbet it-tislima ta’ tberik ta’ Eliżabetta, li warajha jintiseġ dak il-kantiku sabiħ, il-Magnificat, li bih Marija tfaħħar il-pjan ta’ mħabba t’Alla fuqha u fuq il-poplu tiegħu.  Mill-“iva” mlissna bil-fidi jinbtu konsegwenzi li jmorru ferm ‘l hinn minna nfusna u jinfirxu madwar id-dinja.  “Li żżur” ifisser li tiftaħ il-bibien, li ma tingħalaqx fl-appartementi tiegħek, toħroġ, tersaq lejn l-ieħor.  Il-familja tkun “ħajja” ukoll jekk tieħu l-arja billi tinfetaħ u tmur lil hinn minnha nfisha.  Il-familji li jagħmlu dan, ikollhom il-ħila jwasslu l-messaġġ tagħhom ta’ ħajja u komunjoni, jistgħu jnisslu faraġ u tama fil-familji miġrugħa u jkattru l-Knisja stess, il-Knisja li familja ta’ familji.
Aktar minn kull sitwazzjoni oħra, il-familja hija l-post fejn fl-għejxien ta’ kuljum jinħassu l-limitazzjonijiet personali u tal-oħrajn, tal-problemi kbar u żgħar tal-ħajja komuni, tal-ftehim.  Il-familja perfetta ma teżistix, imma ma rridux nibżgħu mill-imperfezzjoni, mill-fraġiltà, lanqas mill-kunflitti; jeħtieġ nitgħallmu naffrontawhom b’mod kostruttiv.  Għaldaqstant il-familja li fiha, bil-limitazzjonijiet u d-dnubiet tagħha, tirrenja l-imħabba, issir skola tal-maħfra.  Il-maħfra hija dinamika tal-komunikazzjoni, komunikazzjoni li titnawwar, li tinkiser, imma li bis-saħħa tas-sogħba mistqarra u milqugħa, tista’ terġa’ tiġġedded u titkattar.  Tifel/tifla, li fi ħdan il-familja jitgħallmu jisimgħu lill-oħrajn, jitkellmu bir-rispett, jesprimu l-opinjoni mingħajr ma jbarru dik tal-oħrajn, isiru bennejja tad-djalogu u r-rikonċiljazzjoni fis-soċjetà.
Dwar il-limitazzjonijiet fil-komunikazzjoni għandhom ħafna x’jgħallmuna l-familji bl-ulied li għandhom xi diżabbiltà.  In-nuqqasijiet fil-movimenti, sensorjali jew tal-intellett, dejjem huma tentazzjoni biex aħna ningħalqu; imma jistgħu jsiru, bis-saħħa tal-imħabba tal-ġenituri, tal-aħwa u tal-ħbieb, stimolu ta’ ftuħ, qsim u komunikazzjoni inklussiva; u jistgħu jkunu ta’ għajnuna fl-iskola, fil-parroċċa, fl-assoċjazzjonijiet biex dawn isiru aktar akkoljenti lejn kulħadd, u ma jwarrbu lil ħadd.

F’dinja, imbagħad, li tant spiss tisħet, tisparla, tiżra’ s-sikrana, tniġġes bid-diskors l-ambjent uman tagħna, il-familja tista’ tkun skola ta’ komunikazzjoni ta’ barka.  U dan iseħħ anki fejn jidher li jiddomina sens ta’ mibgħeda inevitabbli u ta’ vjolenza, meta l-familji jkunu mifrudin bejniethom minn ħitan tal-ġebel jew ħitan mhux anqas diffiċli li tinfidhom, tal-preġudizzju u għadab, meta jidher li jkun hemm raġunijiet biżżejjed biex wieħed jgħid “issa daqshekk”; fir-realtà, li tbierek minflok tisħet, li żżur minflok tbarri, li tilqa’ minflok tiġġieled, hu l-uniku mod kif tista’ titkisser il-katina tal-ħażen, biex tkun ix-xhieda li t-tajjeb hu dejjem possibbli, biex teduka lill-ulied fl-għaqda bejn l-aħwa.
Illum, il-mezzi tal-komunikazzjoni l-aktar moderni, li aktar minn kulħadd, iż-żgħażagħ ma jgħaddux mingħajrhom, jistgħu kemm jostakolaw kif ukoll jgħinu l-komunikazzjoni fil-familja u bejn il-familji.  Jistgħu jkunu ta’ ostaklu jekk isiru mezz li bih wieħed ma jibqax jisma’, jiżola ruħu mill-preżenza fiżika, isiru mezz li bih jimla’ daqs bajda kull mument ta’ silenzju jew ta’ stennija u b’hekk jinsa li «s-silenzju jifforma parti integrali mill-komunikazzjoni u mingħajru ma jeżistix kliem ta’ kontenut sfiq» (Benedittu XVI, Messaġġ għas-46 Jum Dinji tal-Komunikazzjoni Soċjali, 24.1.2012).  Jistgħu jiffavorixxu l-komunikazzjoni jekk jgħinu biex jirrakkuntaw u jkunu mezz ta’ qsim, biex iżommu kuntatt ma’ min hu mbiegħed, biex jintradd il-ħajr u tintalab il-maħfra, biex jiffavorixxu u jġeddu l-laqgħa.  Jekk ta’ kuljum niskopru mill-ġdid dan iċ-ċentru vitali, il-laqgħa, dan “il-bidu ħaj”, inkunu nistgħu nagħrfu kif norjentaw ruħna mat-tekonoloġija minflok ma nħallu lilha tmexxi lilna.  Anki f’dal-qasam il-ġenituri huma l-ewwel edukaturi. Imma l-ġenituri m’għandhomx jitħallew waħedhom: il-komunità Nisranija għanda sejħa li timxi magħhom biex huma jagħrfu jgħallmu lil uliedhom kif jgħixu fl-ambjent komunikattiv skont il-kriterji tad-dinjità tal-persuna umana u tal-ġid komuni.
Għalhekk, l-isfida li għandna llum hi li nitgħallmu mill-ġdid u nirrakkuntaw u mhux sempliċiment li nipproduċu u nikkunsmaw l-informazzjoni.  Din hi d-direzzjoni li lejha qed imexxuna dawn il-meżżi prezzjużi u qawwija tal-komunikazzjoni ta’ żmienna.  L-informazzjoni hija importanti, imma mhux biżżejjed, għax spiss minflok tipproponi viżjoni komuni, tissimplifika żżejjed u tqiegħed f’konfront id-differenzi u l-aspetti differenti biex iġġagħlna nieħdu pożizzjoni favur naħa jew oħra.

Fl-aħħar nett, anki l-familja, mhix oġġett li dwarha jingħataw opinjonijiet u mhix art li fuqha jkunu miġġielda battalji ideoloġiċi, imma hi ambjent li fih nitgħallmu nikkomunikaw mill-qrib  u hija wkoll enti li tikkomunika, “komunità li tikkomunika”.  Komunità li taf takkumpanja, tiffesteġġja u tagħti l-frott.  F’das-sens huwa possibbli li niksbu mill-ġdid viżjoni li tagħraf li l-familja għadha riżorsi kbira u mhux problema jew istituzzjoni li tinsab fi kriżi.  Il-mezzi tal-komunikazzjoni għandhom it-tendenza li jippreżentaw il-familja qisha xi mudell astratt li nistgħu naċċettaw jew nirrifjutaw, li rridu niddefendu jew nattakkaw, minflok ma jippreżentawha bħala realtà konkreta li rridu ngħixuha.  Inkella jippreżentawha qisha kienet xi ideoliġija ta’ xi ħadd kontra xi ħadd ieħor, minflok post fejn ilkoll nitgħallmu xi jfisser li tikkomunika fl-imħabba milqugħa u mogħtija.  Iżda, li “nirrakkuntaw” ifisser li nifhmu li l-ħajjiet tagħna huma magħqudin f’nisġa waħda u li l-ilħna huma varji imma kull leħen hu insostituwibbli.
L-isbaħ familja, dik li hi protagonista u mhux problema, hi dik li taf tikkomunika, billi tibda’ mix-xhieda tas-sbuħija u l-għana tar-rapport bejn mara u raġel, u dak bejn il-ġenituri u l-ulied.  M’aħniex nitqagħbdu biex niddefendu l-imgħoddi, imma qed naħdmu biex bil-paċenzja u l-fiduċja, fl-ambjenti kollha li fihom ngħixu l-ħajja ta’ kuljum, nibnu l-futur.

